
Rapport etter tilsyn hos BioFish AS i Ljonesvågen, 22. april 2026  
Kontrollnummer: 2026.009.I.SFVL 
 
Denne rapporten gjeld tilhøve som vart funne på tilsyn 22. april 2026 hos BioFish AS 
(organisasjonsnummer: 816984122) sitt landbaserte akvakulturanlegg på lokaliteten Ljonesvågen. 
 
Rapporten har følgjande delar: 

• Del 1: Resultatet av tilsynet 
• Del 2: Statsforvaltaren si vurdering og grunngjeving  
• Del 3: Informasjon om tilsynet 
• Del 4: Annan informasjon 

Del 1: Resultatet av tilsynet 
Denne delen gir ei oversikt over resultatet av tilsynet og kva de må gjere innan gitte fristar.  
Nærare omtale er gitt i del 2. 
 

Statsforvaltaren fann avvik som de må rette snarast 
Statsforvaltaren fann følgjande avvik på tilsynet: 

• Avvik 1: Fare for forureining med plastchips (biofilmberarar) grunna manglande barriere  
mot utslepp til ytre miljø 

• Avvik 2: Lekkasje av diesel til grunnen med manglande rutine for oppsamling 
• Avvik 3: Brot på grense for spesifikke utslepp 

 
Avvik er manglande etterleving av krav, fastsette i eller med heimel i lov. 
 
Vi ser alvorleg på avvik 1. 
 
BioFish AS må rette opp avvik snarast. Vi ber om at de sender Statsforvaltaren ei skriftleg 
tilbakemelding som viser korleis avvik er retta innan 20. august. Gjennomføring av tiltaka kan 
bli følgd opp med nytt tilsyn.  
 
Vi ber om at de sender all skriftleg tilbakemelding til sfvlpost@statsforvalteren.no og merkar e-
posten med 2020/4378. 

mailto:sfvlpost@statsforvalteren.no

Statsforvaltaren gav merknader 
Vi har følgjande merknader: 

• Merknad 1: Spill av organisk materiale frå avløp 
• Merknad 2: Grønske på vegg på grunn av lekkasje 

 
Merknad er eit tilhøve som vi meiner det er naudsynt å peike på for å ivareta ytre miljø, men som 
ikkje er manglande etterleving av krav fastsette i eller med heimel i lov. 
 
De kan bli pålagt å oversende dokumentasjon til Statsforvaltaren 
Statsforvaltaren varslar at BioFish AS kan bli pålagt å oversende dokumentasjon til Statsforvaltaren.   
 

De vil bli pålagt å betale eit gebyr 
Statsforvaltaren varslar at BioFish AS må betale eit gebyr på 53 800 kr for tilsynet. 
 

Del 2: Statsforvaltaren si vurdering og grunngjeving  

Avvik 1: Fare for forureining med plastchips (biofilmberarar) grunna manglande barriere 
mot utslepp til ytre miljø 
 
Dette er eit avvik frå følgjande krav gitt i regelverket 
Forureiningslova § 7 første og andre ledd,  
Internkontrollforskrifta § 5 andre ledd punkt 7. 
 
Om krava 
Forureiningslova 
Hovudregelen i forureiningslova slår fast at det ikkje er lov å forureine.  
 
Når det er fare for forureining skal den ansvarlege syte for tiltak for å hindre at den finn stad, eller 
sette i verk tiltak for å stanse, fjerne eller avgrense verknaden av forureininga, jf. forureiningslova § 7 
andre ledd.  
 
Internkontroll 
Verksemda skal ha rutinar og tiltak som førebyggjer utslepp frå drift og utstyr, og som sikrar at 
forhold som kan medføre forureining vert handterte og følgde opp på ein forsvarleg måte. 
Verksemda skal òg arbeide systematisk for å avdekke, rette opp og førebyggje brot på krav fastsett i 
eller i medhald av miljøregelverket, jf. internkontrollforskrifta § 5 andre ledd punkt 7. 
 
Observasjonar på tilsynet og vår vurdering 
Under tilsynet observerte vi mengder med plastchips (biofilmberarar) sittande fast i den ytste 
fiskesperra (sjå figur 1 og 2). Dette er siste barriere mot utslepp til ytre miljø og til fjorden. 
Statsforvaltaren vurderer at det er høg risiko for at plastchipsane passerer den ytste fiskesperra og 
forsvinn ut i ytre miljø.  
 
Verksemda har to typar plastchips. Begge typane er flate, runde og krumma. Dei minste (dei kvite på 
bilda) har ein diameter på 22 mm. Dei er berre 1 mm tjukke, men på grunn av krumminga får dei ein 
total høgde på ca. 4 mm. Dei svarte er litt større, med  ein diameter på 30mm, tjukkleik på 1 mm og 
total høgde på ca. 5 mm.  

Bredda på hola (spaltebredde) i rista er 5mm. Basert på spaltebredda har Statsforvaltaren estimert 
høgda på spaltene til å være 30mm. Det gir ei estimert spalteopning på 5 x 30mm. Det er ein wedge 
wire rist, som betyr at staga er kileforma og sjølve passasjen som berre er 5 mm er svært kort. Dette 
vil kunne gjere at chipsa lettare vil kunne skli gjennom sjølv om dei er krumma. Dimensjonane og 
utforminga på spalteopningane i rista kombinert med storleiken på plastchipsane gjer at vi vurderer 
at det er høg risiko for at dei passerer denne barrieren og går ut i ytre miljø. Utslepp av denne typen 
er ikkje lovleg, jf. forureiningslova § 7 første og andre ledd.  
 
Plastchipsane skal eigentleg være ein annan stad i anlegget, men på grunn av ein lekkasje har dei 
rent ned til rista som er ytste fiskesperre. Verksemda opplyser at lekkasjen vart oppdaga for første 
gang i desember 2025, men vart da stoppa raskt. Bygget vart så tomt for fisk i januar, februar og 
mars 2026. Lekkasjen starta opp att då anlegget vart fylt opp med fisk i april 2026 (Statsforvaltaren 
veit ikkje når i april) og vart planlagt fiksa i månadsskiftet mai/juni 2026. Dette betyr at det har vore 
lekkasje, og dermed høg risiko for ulovleg utslepp til ytre miljø, i 1 til 2 månader (avhengig av om det 
starta i starten eller slutten av april). 
 
Som følger av internkontrollforskrifta § 5 andre ledd punkt 6 skal verksemda kartlegge farar og 
problem og på bakgrunn av dette vurdere risiko, samt utarbeide tilhøyrande planar og tiltak for å 
redusere risikoforholda. Verksemda fortalde under oppfølgingsmøte av tilsynet at dei vurderte at 
løysningen var tilstrekkeleg for å hindre utslepp av plastchips. Statsforvaltaren er ikkje einig. Vi 
vurderer at det er høg risiko for utslepp og at risikovurderinga derfor ikkje har tatt høgde for reell 
risiko eller satt i verk tilstrekkelege tiltak for å redusere risikoforhalda.  
 
Internkontrollforskrifta § 5 andre ledd punkt 7 fastslår at verksemda skal iverksette rutinar for å 
avdekke, rette opp og forebygge regelbrot. Vi vurderer at det i dette tilfellet er stor fare for 
forureining og at verksemda ikkje har sett i verk tilstrekkelege tiltak for å forebygge regelbrot.  
 
Statsforvaltaren ser alvorleg på utslepp av plast. Plast trekker til seg vassavstøytande organiske 
miljøgifter frå vatnet og kan derfor få høge konsentrasjonar av miljøfarlege stoff. Desse stoffa kan bli 
teken opp i dyr som et plasten og kan påverke både fysisk og kjemisk, til dømes i form av forstyrring 
av hormon, stoffskifte og evna til å formeira seg. Plast blir også brote ned i mindre og mindre bitar 
som til slutt blir mikroplast som blir spreidd i havet, og kan bruke hundrevis av år på å bli brote ned. 
Det er meir informasjon om plastforureining på Miljødirektoratet sine sider: 
https://www.miljodirektoratet.no/ansvarsomrader/avfall/plast-i-havet/ 

Figur 1: Bilde av ytste fiskesperre, som er siste barriere mot utslepp til ytre miljø. Synleg ved og under vassoverflata er plastchips 
(biofilmberarar). Diameteren på biofilmberarane er 22 – 30 millimeter. 

 

 

Figur 2: Bilde av ytste fiskesperre, som er siste barriere mot utslepp til ytre miljø. Synleg ved og under vassoverflata er plastchips 
(biofilmberarar). Diameteren på biofilmberarane er 22 – 30 millimeter. 

Avvik 2: Lekkasje av diesel til grunnen og manglande oppsamling av dette 
Dette er eit avvik frå følgjande krav gitt i regelverket 

• Forureiningslova § 7, første og andre ledd 
• Internkontrollforskrifta § 5 andre ledd punkt 7 

 
Om krava 
Hovudregelen i forureiningslova slår fast at det ikkje er lov å forureine. Når det er fare for 
forureining skal den ansvarlege syte for tiltak for å hindre at den finn stad, eller sette i verk tiltak for 
å stanse, fjerne eller avgrense verknaden av forureininga. 
 
Verksemda skal ha rutinar og tiltak som førebyggjer utslepp frå drift og utstyr, og som sikrar at 
forhold som kan medføre forureining vert handterte og følgde opp på ein forsvarleg måte. 
Verksemda skal òg arbeide systematisk for å avdekke, rette opp og førebyggje brot på krav fastsett i 
eller i medhald av miljøregelverket, jf. internkontrollforskrifta § 5 andre ledd punkt 7. 
 

 
Figur 3: Inntørka dieselflekk på asfalt og grusdekke. Maskina som står der nå er ikkje den som har forårsaka forureininga, det er 

altså ikkje pågåande forureining. 

 
Observasjonar på tilsynet og vår vurdering 
Under tilsynet vart det observert eit område på om lag ein kvadratmeter med inntørka diesel etter 
ein lekkasje frå utstyr utandørs (sjå figur 3). Diesel hadde rent både på asfalt og til grusdekke. Under 
kontrollen kom det fram at diesel-lekkasjen har gått føre seg ei stund før tiltak vart gjort for å stanse, 
fjerne eller avgrense verknaden av forureininga. Under tilsynet kom det ikkje fram at det var gjort 
nokon tiltak for oppsamling av dieselen.  
 
Statsforvaltaren vurderer at verksemda ikkje har handtert diesellekkasjen på ein tilfredsstillande 
måte, og at det manglar tilstrekkelege tiltak for å avgrense risiko for forureining til grunn.  
 
Manglande oppsamling av lekkasjen viser òg manglar ved verksemda sine rutinar for å førebyggje og 
rette opp brot på miljøregelverket, jf. internkontrollforskrifta § 5 andre ledd punkt 7. 

Avvik 3: Brot på grense for spesifikke utslepp 
Dette er eit avvik frå følgjande krav gitt i regelverket 
Utsleppsløyvet datert 29. juli 2020 – vilkår 3.1 om utsleppsavgrensingar, jf. vilkår 2.3 andre ledd. 
 
Om krava 
Utsleppsløyvet set krav om reinsing av avløpet og utsleppsgrenser (vilkår 3.1) for årlege utslepp av 
nitrogen (N), fosfor (P) og organisk karbon (TOC). Utsleppsmengdene skal følgje produksjonen 
proporsjonalt ved at ein eventuell reduksjon av produksjonsnivået skal føre til ein tilsvarande 
reduksjon i utsleppa (vilkår 2.3 andre ledd). 
 

 
 
Tilleggsinformasjon: Den utsleppsreduksjonen som BioFish AS låg til grunn for utsleppsgrensene 
som dei søkte om og fekk som vilkår for løyvet sitt i 2020, har Statsforvaltaren kommentert i 
oversendinga av løyvet som usannsynleg at verksemda ville klare å oppnå. Det vart vidare presisert 
at BioFish AS uansett måtte halde seg innafor dei rammene som vart gitt for utsleppa av nitrogen 
(N), fosfor (P) og organisk materiale (TOC). 
 
Observasjonar på tilsynet og vår vurdering 
Verksemda har rapportert inn for 2025 at spesifikt utslepp av nitrogen, fosfor og TOC var høgare enn 
grensa gitt i løyvet. Spesifikt utslepp av nitrogen var 32,7 kg per tonn biomasse, som er 38% høgare 
enn grensa for spesifikt utslepp gitt i løyvet (23.6 kg / tonn biomasse). Spesifikt utslepp av fosfor var 
5,8 kg per tonn biomasse, som er dobbelt så høgt som grensa gitt i løyvet (2,9 kg per tonn biomasse). 
Spesifikt utslepp av TOC var 71,0 kg per tonn biomasse, som er 2.8 gonger høgare enn grensa  (25.1 
kg per tonn biomasse).  
 
Tala rapportert for spesifikt utslepp av fosfor og TOC frå 2024 er også høgare enn grensene gitt i 
løyvet. Rapportert spesifikt utslepp av fosfor var 4,2 kg per tonn biomasse, som er 45% høgare enn 
grensa. Utslepp av TOC var 46,8 kg per tonn biomasse, som er 86% høgare enn grensa i 2024. 
Nitrogen var under grensa for spesifikt utslepp i 2024. 
 
Grensene for spesifikt utslepp som ble satt i løyvet var tufta på dei opplysningane som vart gitt i 
søknaden og på det kunnskapsgrunnlaget som låg føre då løyvet vart gitt. Det ble presisert i 
oversendingsbrevet at det var sannsynleg at dei spesifikke utsleppa kom til å bli større enn det som 
var søkt om, men at verksemda likevel måtte halde seg til grensene. Verksemda har no sendt inn 
søknad om endring av grenser for spesifikt utslepp. Statsforvaltaren vurderer at innsending av 
søknad er eit relevant tiltak for å følgje opp forholdet. Frem til det eventuelt gis nye vilkår for 
spesifikke utsleppsgrenser, gjeld likevel eksisterande vilkår.  

Merknad nr. 1: Spill av organisk materiale frå avløp 
Observasjonar på tilsynet og vår vurdering 
Det vart observert organisk materiale på golv i delar av anlegget som følgje av spill av avløpsvatn 
utanfor oppsamlingskar i bygget nærast sjøen (sjå figur 4). Statsforvaltaren vurderer at dette 
medfører risiko for lukt og diffuse utslepp til ytre miljø. Vi  vurderer òg at verksemda manglar rutinar 
som minimerer risikoen for at avløpsvatten medfører lukt og diffuse utslepp av organisk materiale til 
ytre miljø.  

 

 
Figur 4: Organisk materiale  som er sølt utover gulvet. 

 

Merknad nr. 2: Grønske på vegg på grunn av lekkasje 
Observasjonar på tilsynet og vår vurdering 
Det vart observert grønskevekst på vegg utandørs som følgje av vatn som rann nedover veggen over 
tid (sjå figur 5). Statsforvaltaren vurderer at verksemda bør ha rutinar for å avdekke og følgje opp 
slike forhold for å redusere risiko for lukt og oppbygging av organisk materiale, særleg i varmare 
periodar. 

 

Figur 5: Grønske som veks på vegg ute fordi det kontinuerleg renner vann frå bygget. 

Varsel om pålegg om opplysningar 
Statsforvaltaren varslar at vi vil pålegge BioFish AS å oversende dokumentasjon til Statsforvaltaren. 
Statsforvaltaren tar utslepp av plast alvorleg, og vi vil derfor ha følgjande informasjon:  

• Høgde på spalteopningane i den ytste fiskesperra. Verksemda har oppgitt at høgda på desse 
er 1270 mm og at det vises på teknisk teikning som Statsforvaltaren har motteke. Men, som 
er synleg i figur 1 og 2 er det tverrgåande stag eller bærestavar med ein estimert avstand på 
om lag 30 mm. Verksemda skal derfor opplyse den eksakte høgda på opningane mellom 
bærestavane. 

• Informasjon om plastchips: 
o Mengde plastchips de opphavleg har hatt totalt i heile anlegget. Er disse fordelt på 

fleire stadar vil vi vite kor mykje som har vore på kvart sted, og kva for nokre 
barrierar avløpet frå kvar plass passerer før det når ytre miljø. 

o Kor mye plastchips de har i anlegget nå. Statsforvaltaren vurderer det som høgt 
sannsynleg at plastchips går ut og vil derfor vite kor mykje som er i anlegget nå.  

o Informasjon om korleis de vurderer og kontrollerer om de har nok plastchips. 
o Opplysningar om det nokon gong har vore nødvendig å etterfylle plastchips som 

følgje av redusert mengd i anlegget. Dersom slik etterfylling har funne stad, skal 
tidspunkt og mengd opplysast. 

o Informasjon om korleis de oppdagar det kvar gong rennene er tetta og det har rent 
over.  

o Opplysningar om kor mykje plastchips verksemda har samla opp som følgje av 
lekkasjen, til dømes frå renner som har tetta seg, pumpesumpen og avløpssperrene. 
Verksemda skal òg opplyse om korleis plastchipsa vert handterte etter oppsamling. 
Dersom mengdene er loggførte, skal loggen sendast inn. 

o Opplysningar om korleis plastchipsa vert handterte når anlegget vert tømt for fisk, 
inkludert om dei vert tekne vare på og brukte om att, eller om dei vert kasserte og 
erstatta med nye.  

o Dei skriftlege rutinane og risikovurderingane deira omkring alt som gjeld lekkasjen 
og potensielt utslepp av plastchips til ytre miljø. Døme på relevant dokumentasjon: 
▪ dokumentasjon på verksemda si risikovurdering rundt lekkasjen av 

plastchips og moglege utslepp til ytre miljø, til dømes tiltak som verksemda 
har vurdert for å minimere problem som følgjer av lekkasjen og risikoen for 
utslepp til ytre miljø. 

▪ skriftleg rutine for tiltak for å forebygge at det skal tette seg til i rennene og 
renne over i perioden for lekkasjen, til dømes rutine for reinsing av rennene. 

▪ ein vurdering av om det kan vere lekkasje av plastchips frå fleire stader (sjå 
grunngjeving for dette i avsnittet under). 

▪ skriftlege rutinar for å sikre at det blir oppdaga snarast mogleg dersom det 
oppstår ny lekkasje. 

o Alle avvik registrert i forbindelse med lekkasje og potensielt utslepp av plastchips. 
o Opplysning om korleis lekkasjen i desember 2025 vart oppdaga og kor lenge den 

varte. Ei vurdering av om den kan ha pågått ei tid før den vart oppdaga, i så fall kor 
lenge.  

o Ei vurdering med grunngjeving av om det var risiko for utslepp av plastchips i 
desember 2025.  

o Informasjon om korleis lekkasjen vart oppdaga i april 2026. 

o Dokumentasjon på at lekkasjen er utbetra og opplysningar om korleis verksemda har 
kontrollert / skal kontrollere at lekkasjen er utbetra, og at det ikkje lenger lekk 
plastchips. 

o Informasjon om de har hatt slike lekkasjar tidlegare.  
• Verksemda fortalde at bygget med lekkasjen var tom for fisk i januar, februar og mars, og at 

det ble fylt opp att med fisk i april. Verksemda skal opplyse eksakt dato det vart sett inn fisk. 
Verksemda skal òg opplyse om korleis plastchipsa vart handterte i perioden anlegget var 
utan fisk. 

• Fôringsdata for tidsperioden frå og med desember 2025 frem til og med april 2026, fordelt 
på bygga i anlegget.  

 
Statsforvaltaren vurderer at det er mogleg at det er fleire ruter som gjer at plastchipsa ender opp i 
ytste fiskesperre. Hendingsgangen vi har fått forklart er følgjande: Det er ein lekkasje som gjer at 
plastchipsa kommer seg ut frå der dei skal være i eit av bygga. Dei kommer så til nokre renner der 
dei samlar seg opp og tettar til renna, som gjer at det renner over. Det renner over 1-2 gonger i veka. 
Når det renner over går vatn med plastchips ned i pumpesumpen og deretter til første avløpssperre, 
og så til den ytste fiskesperra. Dersom dette er einaste rute for plastchips frå den omtalte lekkasjen 
å nå den ytste fiskesperra, så vurderer vi det som sannsynleg at det er lekkasje frå andre steder òg. 
Den første avløpssperra har små opningar og det ser usannsynleg ut at dei større, svarte plastchipsa 
kan passere denne barrieren, men dei ender likevel opp i den ytste fiskesperra.  
 
Dei opplysningane som finst om punkta ovanfor skal sendast inn. Dersom opplysningane ikkje finst, 
skal verksemda opplyse om dette.  
 
Ta kontakt med saksbehandlar dersom de har spørsmål. Kontaktinformasjon finst øvst i rapporten.  
 
Vi vil ha skriftleg tilbakemelding med opplysningane innan 20. august.  
 
Vedtaket vil bli gitt med heimel i forureiningslova § 49. 
 
Statsforvaltaren si vurdering 
Statsforvaltaren vurderer at informasjonen lista ovanfor er naudsynt for å kunne kartleggje 
forureiningssituasjonen og risikobildet ved verksemda.  
 
De kan gi tilbakemelding på varselet 
De har høve til å kome med merknader til dette varselet. Eventuelle merknader må sendast til 
Statsforvaltaren innan 7. august. 
 

Varsel om gebyr  
Statsforvaltaren varsla eit gebyr på 43 100 på tilsynet. Dette tilsvarer sats 2 for tilsyn av inntil en dags 
varigheit. Som følgje av meir tidsbruk enn venta justerer vi gebyret. De får derfor nytt varsel om 
gebyr.  
 
Statsforvaltaren varslar at BioFish AS må betale gebyr for tilsynet. På bakgrunn av medgått 
ressursbruk tek vi sikte på å vedta eit gebyr på 53 800 kr. Dette tilsvarer sats 1 for tilsyn av inntil en 
dags varigheit. Vedtaket vil bli gitt med heimel i forureiningsforskrifta § 39-7. 
 
De vil få eit nytt brev med vedtak om gebyr.  

Statsforvaltaren er pålagt å ta gebyr for tilsyn på forureiningsområdet. Gebyret skal dekke kostnader 
med førebuing, gjennomføring og oppfølging av tilsynet. Vi viser til forureiningsforskrifta kapittel 39 
for ytterlegare informasjon om innkrevjing av gebyr til statskassa. 
 
De kan gi tilbakemelding på varselet 
De har høve til å kome med merknader til dette varselet. Eventuelle merknader må sendast til 
Statsforvaltaren innan 7. august. 
 

Del 3: Informasjon om tilsynet 

Gjennomføring av tilsynet 
Tilsynet er gjennomført for å kontrollere om gjeldande krav som er fastsette i eller med heimel i 
forureiningslova, vert haldne. Vår heimel for å føre tilsyn er forureiningslova § 48. Rapporten gir 
ingen fullstendig tilstandsvurdering av verksemda sitt miljøarbeid eller miljøstatus. 
 
Tilsynet er ein del av Statsforvaltaren sitt risikobaserte tilsyn. Det vart gjennomført som ein 
oppfølging etter tilsynet i 2024 fordi det ble funnet alvorleg avvik.  
 

Frå Statsforvaltaren deltok: Kontaktperson hos verksemda: 
• Amalie Johannessen 
• Toril M. Mulen 

• Lena Hovda Aas 

 

Anlegg  
Følgjande av verksemda sine anlegg vart kontrollerte under tilsynet: 

• Lokalitet 12079 Ljonesvågen / Ljonesvågen, settefisk (4622.0042.03) 
 

Tema  
Følgjande tema vart kontrollerte: 

• utslepp til vatn 
• støy og lukt 
• levering og deklarering av farleg avfall 

• internkontroll 
• slambehandling 

 

Regelverk 
Tilsynet omfatta følgjande regelverk: 

• forureiningslova 
• forureiningsforskrifta 
• løyve etter forureiningslova frå 

Statsforvaltaren 

• avfallsforskrifta 
• internkontrollforskrifta 

 

Dokumentasjon 
Følgjande dokumentasjon vart lagt fram for å verifisere faktiske tilhøve:  

• Årsrapportering til Statsforvaltaren om 
utslepp til vatn for 2024-2025 

• Type og mål på rista i ytste fiskesperre 

• Produktdatablad for plastchipsa 
• Bilete som viser total høgde på plastchipsa 

Del 4: Annan informasjon 

Andre tilhøve 
Under tilsynet vart det prata litt om internkontroll og slambehandling, men vi gjekk ikkje i djupna på 
det. Begge tema er relevante ved neste tilsyn.  
 

De kan kommentere på rapporten 
De har høve til å kommentere på faktiske feil i denne rapporten. Eventuelle kommentarar må 
sendast til Statsforvaltaren innan 7. august.  
 

Rapporten er offentleg  
Denne rapporten vil vere offentleg tilgjengeleg via postjournalen til Statsforvaltaren i Vestland på 
www.einnsyn.no, i samsvar med offentleglova. 
 
Rapporten vil også vere tilgjengeleg på nettstaden Norske Utslipp, www.norskeutslipp.no. 

Med helsing 
 
 
Lars Martin Færseth Amalie Johannessen 
seksjonsleiar rådgjevar 
 
Dette dokumentet er elektronisk godkjent 
 
 
 
 
 
Kopi til: 

Lena Hovda Aas    
KVAM HERAD Grovagjelet 16 5600 NORHEIMSUND 

 
 

 

http://www.einnsyn.no/
http://www.norskeutslipp.no/

